
1. Каюм Насыйриның тормышы.

2. Олуг шәхеснең фәнни-педагогик эшчәнлеге.

а) 1855-70 нче еллар;

б) 1871-76 нчы еллар;

в) 1876-1902 нче еллар.

     3.К.Насыйриның бөек рус галимнәре белән аралашып, тәҗрибә уртаклашып яшәве.

    4.Күренекле мәгърифәтче К.Насыйриның иҗади эшчәнлеге.

    5.К.Насыйри – журналист.
    6.Галимнең китап басу эшендәге хезмәтләре.

    7.К.Насыйри – тел белгече.

    8.К.Насыйриның дәвамчылары.

    9.Татар халкының күренекле шәхесенең мирасын барлап саклап торучы Олы Ачасыр авылындагы музей.

    10.Казанда К.Насыйри музее.
Татар халкының күренекле мәгърифәтчесе, атаклы педагог Каюм Насыйри  1825 нче елның 15 нче февралендә хәзерге Яшел Үзән районының Югары Шырдан авылында туган.
К. Насыйри башта туган авылында, әтисе мәктәбендә укый. Белемен тирәнәйтү максаты белән, ул 1841 нче елда Казан мәдрәсәсенә килә, Көнчыгыш телләре белән беррәттән, мөстәкыйль рәвештә рус телен өйрәнә. Мәдрәсәне тәмамлагач, К. Насыйри мулла булырга теләми, чөнки, аның фикеренчә, рухани була торып, халыкка хезмәт итүе читен. Ул Казан духовный училищесында татар теле укыта,соңыннан духовный семинариягә күчә. Рус укытучылары белән аралашу Каюм Насыйрига белемен тагын да тирәнәйтергә ярдәм итә. Татарлардан беренче буларак, К. Насыйри, ирекле тыңлаучы хокукында, Казан университетына керә.
К. Насыйриның фәнни-педагогик эшчәнлеген берничә чорга бүләргә мөмкин.

Беренчесе 1855-70 нче елларны эченә ала. 

Бу елларда К. Насыйриның: рус теленнән, 2)рус грамматикасыннан, 3)математикадан, 4)рус империясе географиясеннән һәм рус тарихыннан; шулай ук: гарәп, фарсы, төрек, чыгтай һәм татар телләреннән имтихан тапшыруы турында язган юллары бар.
Семинариянең шактый бай китапханәсе була. К. Насыйрига рус фәнни-педагогик әдәбияты, төрле фәннәрнең дәреслекләре, рус һәм чит ил педагогларының хезмәтләре белән танышырга мөмкинлек бирә. Бергә эшләүче рус педагогларының дәресләренә кереп утыру аркасында, ул укытуның класс-дәрес системасын үзләштерә. Күрсәтмә әсбаплар ясарга, аларны кулланырга өйрәнә, укытуның актив методлары турында алар белән үзара бәхәсләшә. Алар барысы да аның алдынгы педагогик карашлары формалашуга уңай тәэсир ясый. Шушы ук елларда ул фәнни-тикшеренү эшләре алып бара башлый, Н. Ф. Катанов, В.В. Григорьев кебек зур галимнәр белән хезмәттәшлек итә.
Русның алдынгы педагогларының хезмәтләре белән танышу һәм матур әдәбият китаплары уку, демократик фикерле укытучылар һәм галимнәр белән аралашу аның прогрессив карашлары формалашуга ярдәм итәләр.

К.Насыйри хезмәтләренең алдынгы рус педагогикасы фикере йогынтысы астында язылуын түбәндәге факт ачык күрсәтә. 1867 елның 17 ноябрендә ул Казан духовный академия идарәсенә үзе төзегән “Татарская хрестоматия” китабын бастырып чыгаруны үтенеп прошение бирә. Академия идарәсе членнарыннан берсе, бу хезмәтнең яхшы якларын билгеләп, Н.И.Ильминскийга түбәндәгеләрне яза: “Хрестоматиянең эчтәлегенә килгәндә, аның яраклы булуын китапта урнаштырылган мәкаләләрнең халык мәгарифе министырлыгы кушуы буенча гимназияләрнең беренче классларына рус телен өйрәнгәндә кулланма итеп кабул ителгән Ушинскийның мәшһүр “Детский мир” китабыннан сайланган булуы белән дәлилләү дә җитсә кирәк; димәк, К.Насыйриның хрестоматиясе үзенең эчтәлеге белән зарарсыз гына түгел, бәлки училище укучылары өчен дә файдалы булачак” (Татарстан АССРның Үзәк дәүләт архивы. 968 нче фонд).
Укыту эше К.Насыйриның бик күп вакытын ала.Дәресләрдән тыш, ул академия студентларына татар теленнән консультацияләр дә бирә, чыгарылыш класс укучыларына диссертация язуда булыша.
Таләпчән һәм каты куллы булуына карамастан, К.Насыйри семинаристларда ихтирам һәм абруй казана. Аңарда укыган һәм соңыннан укытучы һәм галим булып киткән кешеләр(П.П.Масловский, Н.П.Остроумов, О.С.Лебедова һ.б.) яхшы педагог һәм укымышлы белгеч булганы өчен К.Насыйрины рәхмәт хисләре белән искә алалар. Телләрнең аерым категорияләрен үзара чагыштырыл өйрәнү нигезендә татарларга рус теле укыту һәм русларга татар теле укыту буенча Каюм Насыйриның методик карашлары шушы елларда формалаша. 1860нче елда аның “Нәхү китабы” (синтаксис) басылып чыга. “Буш вакыт” исемле уку китабы белән Көнчыгыш новеллалары җыентыгы “Кырык вәзир”(1868) шушы елларда дөнья күрәләр. 


К. Насыйри үз халкын агартуның, аңа мәгрифәт бирүнең яхшырак юлларын эзләвен дәвам иттерә. Русча педагогик әдәбият, рус акыл ияләренең хезмәтләрен өйрәнеп, европа культурасы белән танышып, ул татар конфессиональ уку йортларының тормыштан гаҗәп артта калуларына төшенә. Шул заманның фән казанышларын һәм культурасын үзләштерү өчен яшьләр рус телен яхшы белергә тиеш булуларын тирәнтен аңлый. Ул, татарларга рус телен өйрәтә торган халык мәктәбе ачарга кирәк, дигән ныклы нәтиҗәгә килә.

Икенчесе- 1871-1876 еллар. 1871 елда Казанга Мәгариф министрлыгы тарафыннан Казан уку округындагы татар, кыргыз һәм башкорт мәктәпләре инспекторы итеп билгеләнгән В.В.Радлов килә. К.Насыйри, татарлар өчен рус теле дә укытыла торган мәктәп ачарга рөхсәт сорап, аңа мөрәҗәгать итә. В.В.Радловның ярдәме белән шул ук елда мәктәп ачарга рөхсәт алына. Әмма дини карашлы ата-аналар балаларын бу мәктәпкә бирәселәре килми. Беренче уку елында мәктәпкә нибары 15 бала җыела. Тик берничә ел дәвамында К.Насыйриның түземле эш алып баруы нәтиҗәсендә генә кайбер елларда бу мәктәптә балалар саны 35-40ка җитә. 1876 елда К.Насыйри мәктәбе чын мәгьнәсендә европа тибындагы мәктәпкә әйләнә. Якты класска урнашкан яхшы парталар, төрле уку-укыту җиһазлары укучыларга уңайлык, мәктәпкә ямь биреп торалар. Әнә шулай К. Насыйри мәктәбенең елдан-ел материаль базасы ныгый, халык каршында абруе үсә. Шулай да 1876 елда К.Насыйри  үзе ачкан мәктәпне калдырырга мәҗбүр була. Фанатик муллалар һәм полиция эзәрлекләве белән бер вакытта, ул укытуда немец педагогикасы һәм балаларга пруссиячә тәрбия бирү ягында торган В.В.Радлов белән килешә алмый.

Өченчесе – 1876-1902 еллар. Бу елларда Каюм Насыйри нигездә фәннең төрле өлкәләрендә эзләнүләр, дәреслекләр һәм укыту ярдәмлекләре төзү, педагогик һәм башка проблемалар буенча тикшеренүләр белән шөгыльләнә. Моның өстенә, ул үз өендә балалар да укыта, Яңа бистәдәге рус-татар мәктәбендә мөгаллим булып та эшли.


Күренкле татар педагогы буларак, аның даны башка шәһәрләргә дә киң тарала. Аңа рус-татар мәктәпләре ачу турындагы тәкьдимнәр белән мөрәҗәгать итәләр. Әмма ул Казаннан китми. 90 елларда ул үзен бөтенләе белән фәнни һәм мәгърифәтчелек эшенә багышлый: дәреслекләр төзи, лингвистикадан, фольклордан, тарих-этнографиядән китаплар яза.


Үз халкы арасында дөньяви  белемнәр һәм файдалы һөнәрләр тарату максаты белән, ул арифметикадан, геометриядән, тарихтан, географиядән, физиологиядән, игенчелек нигезләреннән, слесарьлык эшеннән, кулинариядән күп кенә хезмәтләр иҗат итә. Реаль белемнәр тарафдары буларак, ул яшьләр арасында тормыш өчен файдалы белемнәр таратырга омтыла.


Татар теле, әдәбияты, фольклоры, этнографиясе һәм тарихы проблемаларын эшкәртүгә галим аеруча күп көч куя. Аны хаклы рәвештә татар тел гыйлеменә нигез салучы дип әйтәләр. Шушы проблемаларны эшкәртүдәге гаять күп һәм зур хезмәтләре өчен 1885 елның 3 ноябрендә аны Казан университеты каршындагы Археология, тарих һәм этнография җәмгыятенең дейвительный члены итеп сайлыйлар. Бу инде аның хезмәтләрен рәсми рәвештә тану иде. Гомеренең соңгы көннәренә кадәр К. Насыйри әлеге җәмгыятьнең даими члены булып кала һәм аның басмаларында актив катнаша.

К.Насыйриның хезмәтләре шул чордагы күп зур белгечләрнең игътибарын үзләренә тарталар һәм Казан, Петербург шәһәрләре, Көнчыгыш илләре галимнәре бу хезмәтләргә югыры бәя бирәләр. Ул үзенең кайбер хезмәтләрен русның Е.Ф.Катанов, А.П.Поляков кебек күренекле галимнәре белән берлектә язып, бастырып чыгара. Петербург профессоры В.В. Григорьев, шулай ук Лев Толстой белән хатлар алыша. Кирәк вакытта рус галимнәренә ярдәм итә, үзендә булган яңа материаллар һәм чыганаклар белән уртаклаша. Бу хакта профессор Н.Ф.Катанов менә нәрсә ди: “Казан татарларының тарихи җырларын минем беркайчан да  очратканым булмаган иде. Шунлыктан  түбәндәге өч җырны тапкач, мин бик шатландым. Аларның беренчесен һәм икенчесен мин Казан татары Абделкаюм Насыйровтан алдым.”(Н.Ф.Катанов. Казан татарларының тарихи җырлары.1899. том14. 273 бит).


Рус галимнәре К. Насыйрига үзләре дә эчкерсез булышалар, консультация бирәләр, аның хезмәтләрен рецензиялиләр, аларны бастырып чыгаруда булышалар. К.Насыйриның шәхси китапханәсендә күренекле рус галимнәренең һәм педагогларының  китаплары шактый күп тупланган була.


Каюм Насыйри- 40тан артык хезмәтнең авторы, аларның күләме 500 табакка җитә. Болардан башка, аның гаять күп кулъязмалары басылмаган килеш кала. Әмма аның барлык хезмәтләре дә безгә түгелми-чәчелми килеп җитә алмады. 1885 елгы янгын вакытында аның бик күп кыйммәтле кулъязмалары һәм китаплары янып юкка чыга. Галим моңа бик нык кайгыра, һәм туган авылы Шырданга кайтып китеп, кайгысы басылганга кадәр, берничә ай шунда яши. Каюм Насыйри, гомумән, үзенең туган авылын беркайчан да онытмый. Ул анда бик еш кайта торган була. Югары Шырданда үз акчасына мәктәп салдыра, бу мәктәптә авыл балалары 1926 елга кадәр укыйлар.

  Бөек мәгърифәтче этнография, фольклор, тарих һәм археология буенча материал туплау өчен татар авылларына күп йөри. Шул вакытта ул мәктәпләргә дә керә, мөгаллимнәргә яңа методлар турында сөйли, аларга методик ярдәм күрсәтә, киңәшләр бирә. Моннан тыш ул Мәскәүгә, Түбән Новгородка, Уфага, Оренбургка барып кайта.

  К.Насыйри үз тормышының 35 елын ук-укыту эшенә бирә, гади укытучыдан башлап зур галим һәм педагог булып җитешә.

Әдипнең тарихи урынын билгеләп, Н.К.Дмитриев бик хаклы рәвештә болай ди: “К.Насыйри үзен татар культурасы язының яки таңының эшлеклесе итеп үзе дә сизеп килде... Һәр аерым кешенең тормышындагы кебек, һәр халыкның тормышындада яз вакыты була... Үзләренең галиҗәнаб хезмәтләренең нәтиҗәләре, иҗат көчләренең дәрәҗәләре, куйган хезмәтләренең күләме төрле булуга карамастан, фән юлында көрәш башлап җибәрүчеләрнең уртак яклары бар. Безнең Ломоносов һәм аның белән кайвакытларда чагыштырып йөртелә торган тыйнак Каюм Насыйри, гениаль Лионардо да Винчи һәм аның белән чагыштырылмый торган Каюм Насыйри- өчесе дә бер яктан охшашлар: алар барысы да энциклопедистлар булганнар... Алар үзләренә кыска гомерләре дәвамында тормыш тарафыннан нык таләп ителгән барлык фәннәргә һәм сәнгатьләргә дә нигез салып калдырырга ашыкканнар... Кем булган Ломоносов: физикмы, механикмы, тел белгечеме, әдәбиятчымы? Леонардо да Винчи кем булган дигән сорауга җавап бирү тагын да кыенрак... Каюм Насыйри кем булган дигән сорауга җавап бирү дә шактый кыен. Һәрхәлдә, ул үз халкының һәм чорының улы булган”.
  Каюм Насыйриның иҗтимагый, педагогик, фәнни һәм әдәби иҗат эшчәнлеген “беренче”, “әүвәлге”, “башлап җибәрүче”, “эз салучы”, “нигезләүче” сүзләреннән башка бәяләү мөмкин түгел. “Беренче” төшенчәсе, бу бөек мәгърифәтче тормышының, математиклар теле белән әйткәндә, “уртак тапкырлаучысы”. “Әдәбиятыбызның бу гасыры мәрхүм  Габделкаюм Әннасыйри белән башланадыр”, - дип яза татар әдәбиятының классигы Ф. Әмирхан. Икенче бер классик язучыбыз Г.Ибраһимов та, шулай ук, татар әдәбиятын икегә- К.Насыйрига һәм аннан соңгы әдәбиятка бүлеп карый. “Насыйрилар салган эз белән татар теленә, татар әдәбиятына кереп китүебез” не иң табигый бер юл дип саный.

  Бөек мәгърифәтченең күпкырлы иҗат эшчәнлегендә”беренче” дип бәяләнерлек фән , әдәбият һәм иҗтимагый хезмәт тармаклары чыннан да аз түгел.

  К.Насыйриның иҗат эшчәнлеге башланган 19 нчы йөз уртасы һәм бөек мәгърифәтченең йөрәге тибүдән туктаган 1902 еллар татар дөньясындагы иҗтимагый- сәяси фикер, мәдәният-фән уңышларын чагыштырып карасак, ярты гасыр эчендә үтелгән юлны күреп, без гаҗәпкә калабыз. Хикмәт эшләнгән эшләрнең күплегендә генә түгел. Бу- милләт формалашу, халыкның милли үзаңы туу, яңа милли култура барлыкка килү, миллионланган гади халыкның күңеленә беренче тапкыр чын-чынлап мәгърифәт нуры үтеп керү, социаль һәм сыйнфый каршылыкларның өр-яңа сәяси яңгыраш алып чын көрәш югарылыгына күтәрелүе.

  К.Насыйриның әлеге “беренчелек” сыйфаты үзенең бик күп яклары белән турыдан-туры татар балалары һәм яшүсмерләр әдәбиятына барып тоташа. Халык шагыйре Г.Тукай “Исемдә калганнар”ында 8 яшьтә чагында ук К.Насыйриның “Фәвакиһелҗөләса” китабын укып нык тәэсирләнүе, аеруча “актыктагы шигырьләрен бик яратып укуы” турында яза. “Актыктагы шигырьләр”нең ошамавы мөмкин дә түгел, чөнки алар К.Насыйның халык авыз иҗаты һәм татар язма поэзиясеннән сайлап алган үрнәкләре; ниһаять алар К.Насыйри  сайлап алып тәкъдим иткән үрнәкләр. Ә бу бөек мәгърифәтченең эстетик зәвыгына да, аның һәртөрле фән-сәнгать казанышларын киң катлам укучы күңеленә илтеп җиткерә белү сәләтенә дә таң каласың. Үзенең халкын әрнеп, сызланып ярата белгән бу олы йөрәкле галим, әдип, педагог миллионнарның күңеленә әнә шулай кече яшьтән- гомернең “нурланып үскән яшел яфрак чагы”ннан гади һәм үз кеше булып килеп керә һәм гыйбрәтле, хикмәтле акылы белән, дөньяга, кешелеккә, яктылыкка, бәхеткә булган чиксез мәхәббәте белән алар җанында мәңге җуелмас нурлы эз калдыра. Шуңа күрә “татар демократик культурасына нигез салучы” К.Насыйриның милли балалар әдәбиятын башлап җибәрүче” буларак та бәя алуы һич гаҗәп түгел. Безгә калса, бу бөек мәгърифәтченең бөтен аңлы гамәли иҗат гомере әнә шул олы максатка буйсындырылган.

  К.Насыйриның гомер буена сузылган икенче бер зур көндәлек шөгыле- аның- журналистлык эшчәнлеге дә аерым бер игътибарга лаек. Бу эшчәнлек, шулай ук, аның мәгърифәтчелек идеяләре, халыкка аң-белем, аңа билгеле бер тәрбия бирү чарасы буларак файдаланыла. Һәм, табигый ки, яшь буын- яшүсмерләр һәм балалар- бу эшчәнлекнең дә үзәгендә тора.

  К.Насыйриның китап басу эшендәге хезмәтләрен дә атамый мөмкин түгел.Күренекле китап белгече Ә.Кәримуллин билгеләп үткәнчә, татар китап басучылары ул елларда китап басудан матди  табыш ала алмаганнар- бу эш бик кыйммәткә төшкән. Шуңа да күп кенә авторлар үзләре язган китапларны үзләре бастырып таратырга тиеш булганнар. К.Насыйриның да бөтен эшләп тапкан акчасы үз хезмәтләрен бастыруга китеп бара. Үзе исән чагында басылып чыккан йөзләп китабының туксанын ул үзе бастырып таратырга мәҗбүр була.

  К.Насыйри халыкны агарту эшендә милли гәзит чыгаруның зур әһәмияте барлыгын да бик яхшы аңлаган. Аның 60 нчы еллар башында “Таң йолдызы” гәзитен чыгару өчен зур көч куеп йөрүе әнә шул хакта сөйли. К.Насыйри, үз хыялларын күпмедер дәрәҗәдә тормышка ашыру теләге белән, 1870 елдан башлап өстәл календаре чыгарырга керешә. Биредә ел да кабаатлана торган гади календарь материалларыннан тыш, төрле темага фәнни-популяр мәкаләләр, әдәби язмалар, халык авыз иҗаты әсәрләреннән үрнәкләр бастырыла. әлеге календарьларның басылып чыгуы 1897 елга кадәр дәвам итә. Шулай итеп, К.Насыйриның 30 елга сузылган бу төр эшчәнлеге,1905 елда беренче гәзитләр барлыкка килгәнче милли мәтбугат функциясен үти.
  К.Насыйриның тел гыйлеме буенча башкарган хезмәтләре  аерым игътибар итүне сорый. Педагогик эшчәнлегендәге сыман ук, тел белеме өлкәсендә күрсәткән эшләре дә аның күпкырлы иҗтимагый-фәнни, әдәби-практик иҗат эшчәнлеген ничектер бер фокуска җыеп тора.

  Иң элек К.Насыйри татар теленең мөстәкыйль үсешкә хокукы барлыгын күтәреп чыга. Бериш татар зыялылары тарафыннан, әйтик, озак еллар буена халык авыз иҗатына, киң гавамга аңлаешлы әсәрләргә “урам теле, урам әдәбияты” дигән мөһер сугылып килә. Шул чакта К.Насыйри:”Ялган, яла бу! Без татарлар, телебез- татар теле, мөстәкыйль һәм төзек кагыйдәле камил тел ул. Бүтән телләрдән бер дә ким түгел...”- дип, бу кадими юнәлешкә каршы беренчеләрдән булып актив көрәшкә күтәрелә.

  К.Насыйриның әдәбият өлкәсендәге эшчәнлеге, шулай ук, гаять күпкырлы. Әдәбият галиме һәм фольклорчы буларак та, әдәбиятны пропагандалаучы буларак та, тәрҗемәче һәм язучы буларак та ул титаник эш башкара.
  К.Насыйри иҗаты ул татар балалар әдәбияты башлангычы гына түгел, ә бәлки, бер үк вакытта халкыбызның бүгенгедән ерак үткәннәргә сузылган, шулай ук Көнчыгыш белән Урыс һәм Көнбатыш культурасын тоташтырган универсаль рухи күпере дә булып тора. Димәк, татар балалар һәм яшүсмерләр әдәбияты үзенең башлангычында ук заман һәм дөнья культуралары кисешкән урында- бербөтен дөнья  цивилизациясе казанышы булып барлыкка килә.

   К.Насыйридан соң килгән татар язучылары өчен К.Насыйриның халыкка, милли культурага хезмәт итүе, бөек бер фидакарлек үрнәге булып кабул ителә. 

  Әмма К.Насыйриның талантлы шәкертләре һәм дәвамчылары аның бу универсаль гамәли эшчәнлеген генә дәвам итеп калмадылар, ә бәлки шуның өстенә һәрберсе бу гомуми универсаль башлангычтан үзенә аерым бер өлкә сайлап алып, шуны өр-яңа сыйфат үсешенә күтәреп куюга ирештеләр. Поэзиядә Г.Тукай, М.Гафури, прозада Ф.Әмирхан, Г.Ибраһимов, драматургиядә Г. Камал, М.Фәйзи, тел белемендә Җ.Вәлиди, М.Корбангалиевлар, табигать фәннәрендә Г.Камай, Х.Мөштәриләр, иҗтимагый фикер үсешендә Х.Ямашев, Г.Коләхметов һ.б. Бу инде милли культура, иҗтимагый фикер һәм фән үсешенең урыс һәм Ауропа дәрәҗәсенә күтәрелгән классик югарылыгы иде.

  Болар барысы да мәгърифәтче К.Насыйри башлаган эшнең үлемсез булуын күрсәтә. Моны бүген без, 21 гасыр вәкилләре, зур горурлык белән әйтә алабыз. 
“Безнең белгәнебез диңгездән бер тамчы, бер тамчының меңдер хикмәте!..”дип язып калдырган К.Насыйри. Аны юкка гына 19 гасыр “татар Ломоносовы” дип әйтмиләр. Әлеге шәхеснең милләт өчен эшләп калдырган хезмәтләрен санап, язып бетерү мөмкин түгел.

  Бүгенге көндә шушы олуг шәхеснең мирасын Яшел Үзән районы Олы Ачасыр авылындагы музей саклап тора. Кем булган ул Каюм Насыйри? Аның нәсел җепләре бүгенге көндә кая барып тоташа? Буш вакытларында ул ниләр белән шөгыльләнгән? Гомумән, гади җир кешесе буларак аңа нинди сыйфатлар хас? Бу сорауларга җавапны шушы музейда табарга була. 
  Музей, рәсми рәвештә “К.Насыйри исемендәге Архитектура һәм этнография комплексы” дип атала. Биредә К.Насыйри тормышына кагылышлы экспонатлар белән беррәттән, 19 гасырда яшәгән урта хәлле крестьян тормышы, көнкүреше белән дә танышырга мөмкин. Монда әби-бабаларыбызның яшәү рәвеше бөтен нечкәлекләрендә күрсәтелгән.

  Музей-комплекс бер карашка гади бер авыл йортын хәтерләтә: татар халкының милли бизәкләре төшерелгән агач капка, агач бурадан эшләнгән зур булмаган өй, ишегалдында яшел хәтфә үлән, сарай, бакча артында мунча.           Музей әле 11 ел гына эшләсә дә, монда инде республиканың төрле почмакларыннан мәктәп укучылары, студентлар, танылган шәхесләр булып өлгергән. Экспонатлар арасында Каюм аганың үз куллары белән ясалган диван-кәнәфие һәм шкаф-секретер, үз кулы белән ясаган глобусының күчермәсе саклана. Монда килеп, Каюм Насыйри тормышына һәм ул яшәгән чорга караган күп кенә экспонатларны күреп, ул укыган китапларга күз төшереп китү мөмкинлеген кулдан ычкындырмаска кирәк. “Үткәнен белмәгәннең – киләчәге юк!” – дип юкка гына әйтми халык.

